
Bakgrunn for saka 
I søknad frå føresette datert 19.04.26, ønskjer dei eit SFO – tilbod på Åmdals Verk frå haust 
2027. Det er 6 born frå Åmdals Verk som startar på Tokke skule haust 2027. Totalt vil det 
vere 8 born i småskulen (1. til 4. klasse) frå Åmdals Verk.  6 av desse seier med sikkerheit at 
dei ønskjer å bruke eit lokalt SFO tilbod.  

Føresette viser til praktiske årsaker då mange har arbeidsplassar i andre retningar enn 
Dalen. Eit SFO tilbod på Åmdals Verk vil gjere kvardag og logistikk betre og lettare for 
mange familiar. 

Av desse 8 familiane så er det 2 (3)  heimar der begge føresette jobbar i andre retningar enn 
Dalen. 

Dei ønskjer å bruke areal/rom over barnehagen der det er både eiga inngang, garderobar, 
heis, toalett og tilgang på kjøkken. Føresette er positive til hjelpe (dugnad) for å klargjere 
bruksrom som skal nyttast til SFO. Dette kan vere flytting av møblar, rydding med meir. Dette 
for å få ned kostnadane. 



 

 

Saksutgreiing 
I Tokke kommune er det 2 skulefritidsordningar som ligg under skulane der rektor er 
ansvarleg.  

Skulefritidsordning er regulert av opplæringslova, medan barnehage er regulert i eiga 
barnehagelov. Sjølv om verdigrunnlaget i barnehage og SFO er mykje av det same, blir drifta 
og innhaldet regulert ut frå ulike rammeplanar.  Kommunalsjef for oppvekst har vore i dialog 
med statsforvaltaren som er tydeleg på følgjande: 

Ved oppstart av ein eventuell skulefritidsordning i same bygg som barnehagen må ein vere 
merksam på: 

➢ Det må vere 2 separate godkjenningar  i høve bygget – barnehage og SFO 
➢ Bemanninga må vere separat med politiattest begge stader. 
➢ Barna/elevane kan IKKJE dele felles lokalet eller uteområdet 

 

I andre etasje over barnehagen er det ein stor gang, 3 små kontor, 2 store kontor og 
personalrom med eit lite kjøkken. Det er tillegg eit toalett. 

Nokre av desse roma blir i dag bruka av tilsette i barnehagen (personalrom, 2 store kontor og 
eit lite kontor) Dersom ein skal bruke resten av areala til skulefritidsordning, vil tilsette i 
barnehagen kome tett på drifta av skulefritidsordninga med tanke på eventuell støy. Dette 
kan særskild vere krevjande på torsdagane når det er SFO drift heile dagen. Tilsette vil heller 
ikkje ha tilgang til pauserom denne dagen. 

Bemanning. 
Regelen i Tokke er 13 barn pr vaksen i SFO. Det er ingen tydelege reglar om krav til 
utdanning som til dømes barnehagelærar. Administrasjonen vil likevel stille store krav til 
personlege eigeskapar, ansvar og ein tydleg vaksen for å sikre ein forsvarleg drift av 
skulefritidsordning etter rammeplan. Ved ein eventuell opning av SFO i Åmdals Verk må det 
tilsetjast ein person  i om lag 60 – 80 % stilling,- alt etter tilbod. Dette vil ha ein kostnad på 
om lag 400 – 500 000. Dette litt avhengig av utdanning og ansiennitet på den som blir tilsett. 

Føresette viser til eit samarbeid med barnehagen i høve personalkabal.                             
Her må ein vere merksam på følgjande:  

➢ Dersom ein tilsett jobbar både i barnehage og SFO,- må den tilsette arbeide/skilje 
mellom 2 ulike rammeplanar og lovverk. 

➢ Åmdals Verk barnehage har god bemanning men på grunn av få tilsette og lang 
opningstid er det krevjande å få kabalen til å gå opp. Det er mest krevjande å få til 
kabalen om morgonen og ettermiddagen, nett i tida der det er SFO. Det er difor 
vanskeleg å sjå eit samarbeid som vil gagne bemanninga. 

 

Skuleskyss 
Skuleskyss dekker ikkje transport til/frå skulefritidsordninga. Dersom det blir SFO på Åmdals 
Verk, vil kostnaden for føresette bli om lag 4500,- pr barn i året. (transport mellom skule og 
sfo 4 dagar i veka) Total kostnad for 6 born er omlag 27 400,- 
 

 

 



 

 

Vurdering 

Det er både fordelar og ulemper med å opprette eiga SFO avdeling på Åmdals Verk. 
Administrasjonen forstår at kvardagen og logistikken blir enklare for føresette, samstundes 
må ein vurdere i kor stor grad ein skal leggje til rette for dette.  

Fordelar: 
➢ Lettare kvardag for føresette i høve køyring 
➢ Samhøyr til bygda 
➢ Bemanning i SFO kan ved visse høve vere vikar i barnehagen dersom dette let seg 

gjere i høve total arbeidstid 

Ulemper: 
➢ Kan bli krevjande å finne egna tilsett. Den tilsette blir veldig «aleine» i jobben med 

tanke på arbeidsmiljø. 
➢ Borna frå Åmdals Verk kan bli litt «utanfor» klassemiljøet 
➢ Får ikkje delta i kulturskulen på same vis (dei fleste av tilboda er rett etter skulen) 
➢ Kostander. 

- Eventuelt ved skuleskyss 
- Kostnader med ekstra bemanning (i strid med tanke på nedbemanning) 

➢ Bruk og hensyn til rom i 2 etasje med tanke på at dette er kontor/pauserom for tilsette 
i barnehage. 

 

Kravet om at SFO og barnehage skal vere fysisk avskilt som skissera over må overhaldast.  
Dette let seg gjere med litt velvilje og førbehald om godkjenning av lokalet. 
Utearealet i Åmdals Verk barnehage er stort, og burde kunne tilpassast/skiljast til både drift 
av barnehage og SFO. 

Dersom det blir oppstart av SFO på Åmdals Verk bør denne leggast administrativt under 
Tokke skule. Dette vil medføre noko ekstra administrasjonsarbeid. Det må vere minst 6 born 
kvar dag for å oppretthalde tilbodet. På turar (torsdagar) vil det berre vere ein vaksen. 
Det bør ikkje vere morgontilbod på grunn av logistikk i høve bemanning (for å unngå delt 
dagsverk) og eventuelle utfordringar kring skuleskyss. 

 

Konklusjon 
Ut frå ein totalvurdering meiner kommunedirektøren at ein ikkje kan prioritere oppstart av 
eiga SFO avdeling på Åmdals Verk frå haust 2027. SFO på Dalen har plass til elevane, og 
tilsette har god og kvalifisera utdanning. SFO legg mykje til rette for leik og aktivitet, og er ein 
god arena for tilhøyre og venskap med dei andre ein går i klasse med.  

Ved å opprette SFO på Åmdals Verk vil det lett kome ein tilsvarande søknad frå Byrte, sjølv 
om der er færre born.  

Det er framleis mykje fokus på antall stillingar og budsjett i kommunen. Å auke ytlegare 
stillingar som i andre rekke kan få konsekvensar for andre avdelingar blir veldig feil. 

I dei fleste av familiane jobbar ein av dei føresette på/nær Dalen. Mogleg kan føresette 
samarbeide om ein samkøyring for å gjere kvardagen enklare. 

 



 

 

Kommunedirektørens tilråding 
Det blir ikkje oppstart av skulefritidsordning på Åmdals Verk frå haust 2027. Borna som treng 
skulefritidsordning, vil få tilbod på Tokke skule. 

